
Sayankalina Shri Bhagavat Stuti

శ్రీభగవత్స్తుతిః   సాయఙ్కాలీన

శ్రీహంసఞ్చ  సనత్కుమారప్రభృతీన్  వీణాధరం నారదం
నిమ్బాదిత్యగురూంశ్చ ద్వాదశగురూన్ శ్రీశ్రీనివాసాదికాన్   ।

వన్దే సున్దరభట్టదేశికముఖాన్   వస్విన్దుసఙ్ఖ్యాయుతాన్ 
శ్రీవ్యాసాద్ధరిమధ్యగాచ్చ   పరతః సర్వాన్ గురూన్సాదరమ్ ॥ ౧॥

హే నిమ్బార్క! దయానిధే!గుణనిధే!హే భక్తచిన్తామణే!

హే ఆచార్యశిరోమణే!మునిగణైరామృగ్యపాదామ్బుజ ! ।
హే సృష్టిస్థితిపాలక  ! ప్రభవన !హే నాథ!మాయాధిప!
హే గోవర్ద్ధనకన్దరాలయ  ! విభో!మాం పాహి సర్వేశ్వర!॥౨॥

కస్తూరీతిలకం లలాటపటలే వక్షఃస్థలే  కౌస్తుభం
నాసాగ్రే వరమౌక్తికం కరతలే వేణుః కరే కఙ్కణమ్ ।

సర్వాఙ్గే హరిచన్దనం  సులలితం కణ్ఠే చ ముక్తావలీ
గోపస్త్రీపరివేష్టితో   విజయతే గోపాలచూడామణిః ॥ ౩॥

ఫుల్లేన్దీవరకాన్తిమిన్దువదనం    బర్హావతంసప్రియం 
శ్రీవత్సాఙ్కముదారకౌస్తుభధరం  పీతామ్బరం సున్దరమ్  ।

గోపీనాం నయనోత్పలార్చితతనుం గోగోపసఙ్ఘావృతం
గోవిన్దం  కలవేణువాదనపరం దివ్యాఙ్గభూషం  భజే ॥ ౪॥

హే రాధే! వృషభానుభూపతనయే!హేపూర్ణచన్ద్రాననే  !
హే కాన్తే! కమనీయ-కోకిలరవే! వృన్దావనాధీశ్వరి ! ।

హే మత్ప్రాణపరాయణే! చ రసికే!హే సర్వయూథేశ్వరి!
ఆగత్య త్వరితం ప్రతప్తమనిశం  మాం దీనమానన్దయ  ॥ ౫॥

హే రాధే! వృషభానుభూపతనయే! సర్వేశ్వరీ!రాధికే,
హే కృష్ణానన -పఙ్కజ-భ్రమరికే  కృష్ణప్రియే   మాధవి ।

హే వృన్దావననాగరీ  గుణగురో దామోదరప్రేయసి
హే హే శ్రీలలితాదిక -ప్రియసఖి  ప్రాణాధికే  పాహి మామ్ ॥౬॥

సిఞ్జన్నూపురపాదపద్మయుగలాం  హంసీగతిం విభ్రతీం
చఞ్చత్ఖఞ్జనమఞ్జులోచనయుగాం    పీనోల్లసత్కన్ధరామ్   ।

శుమ్భత్కాఞ్చనకఙ్కణద్యుతిమిలత్పాణౌ చలచ్చామరం
కుర్వాణాం హరిరాధికోపరి సదా శ్రీరఙ్గదేవీం   భజే ॥ ౭॥

శ్రీరఙ్గాదిసుదేవికా   చ లలితా వైశాఖికా  చమ్పికా
చిత్రా తుఙ్గసఖీన్దులేఖిక  -పరా చాష్టౌ ప్రధానప్రియాః   ।

అన్యాః సన్తి మనోహరాః ప్రియతమా  నిత్యం నవీనాయితాః
వన్దే తచ్చరణారవిన్దమనిశం  దాసోఽస్మ్యహం శ్రద్ధయా   ॥౮॥

స్వభావతోఽపాస్తసమస్తదోష-
మశేషకల్యాణగుణైకరాశిమ్  ।

వ్యూహాఙ్గినం  బ్రహ్మ  పరం వరేణ్యం
ధ్యాయేమ కృష్ణం  కమలేక్షణం హరిమ్ ॥౯॥

అఙ్గే తు వామే వృషభానుజాం ముదా
విరాజమానామనురూపసౌభగామ్ ।

సఖీసహస్రైః  పరిసేవితాం సదా
స్మరేమ దేవీం సకలేష్టకామదామ్  ॥ ౧౦॥

నాన్యా గతిః కృష్ణపదారవిన్దాత్ 
సన్దృశ్యతే  బ్రహ్మశివాదివన్దితాత్   ।

భక్తేచ్ఛయోపాత్తసుచిన్త్యవిగ్రహా -

దచిన్త్యశక్తేరవిచిన్త్యసాశయాత్  ॥ ౧౧॥
అహో దయాలో స్వదయావశేన వై

ప్రపశ్య  మాం ప్రాపయ  పాదసేవనే ।
యథా పునర్మే విషయేషు మాధవ !

రతిర్న భూయాద్ధి తథైవ  సాధయ ॥ ౧౨॥
త్వమేవ మాతా చ పితా త్వమేవ త్వమేవ బన్ధుశ్చ  సఖా త్వమేవ ।
త్వమేవ విద్యా ద్రవిణం  త్వమేవ త్వమేవ సర్వం మమ దేవ దేవ ॥ ౧౩॥
ఇతి సాయఙ్కాలీన శ్రీభగవత్స్తుతిః   సమాప్తా ।

